
ЖИНОЯТ ИШЛАРИ БЎЙИЧА ФАРҒОНА ВИЛОЯТ СУДИ
КАССАЦИЯ ИНСТАНЦИЯСИНИНГ
АЖРИМИ 

2019 йил 4 апрель куни, жиноят ишлари бўйича Фарғона вилоят суди кассация инстанциясининг очиқ суд мажлисида,
раислик қилувчи: Р.Арапов,
ҳайъат судьялари: Т.Мирзаев ва Б.Эргашевдан иборат таркибда, Ф.Рахмоновнинг котиблигида, тарафлардан вилоят прокурорининг ёрдамчиси О.Худайбердиев, ҳимоячи Р.Фозилов ва судланган Қ.Мусаевларнинг иштирокида, Қ.Мусаевга оид жиноят ишини унинг ҳимоячиси билан биргаликдаги кассация шикояти асосида кўриб чиқиб, қуйидагиларни

А Н И Қ Л А Д И:

Жиноят ишлари бўйича Қува туман судининг 2016 йил
17 июндаги ҳукмига кўра:
Мусаев Қахрамон Солиевич, 1989 йил 24 июнь куни Фарғона вилояти, Қува туманида туғилган, ўзбек, Ўзбекистон фуқароси, Қува туман ИИБ ҳуқуқбузарликларни олдини олиш бўлинмаси озодликдан маҳрум этиш билан боғлиқ бўлмаган жазоларни ижро этилишини назорат қилиш гуруҳи катта инспектори лавозимида ишлаган, оилали, муқаддам судланмаган, Фарғона вилояти, Қува тумани, “Янгихаёт” қ.ф.й., Салим кўчаси, рақамсиз уйда яшаган, иш бўйича “қамоққа олиш” тариқасидаги эҳтиёт чораси қўлланилган.
Ўзбекистон Республикаси ЖКнинг 210-моддаси 2-қисми “в” банди билан ЖКнинг 45-моддаси қўлланиб 2 йил мансабдорлик ва моддий жавобгарлик лавозимларида ишлаш ҳуқуқидан маҳрум қилиниб, ЖКнинг 57-моддаси тартибида 3 йил 6 ой озодликдан маҳрум қилиш жазосига судланган. Жазони умумий тартибли колонияларда ўташ белгиланган.
Суднинг ҳукмига кўра, Қ.Мусаев Қува туман ИИБ ҲООБ озодликдан маҳрум этиш билан боғлиқ бўлмаган жазоларни ижро этилишини назорат қилиш гуруҳи катта инспектори лавозимида ишлаб келиб, Ўзбекистон Республикаси Ички Ишлар Вазирининг 298-сонли буйруғи билан тасдиқланган “Ахлоқ тузатиш ишлари, муайян ҳуқуқдан маҳрум қилиш тариқасидаги жазоларни ижро этиш ва шартли ҳукм қилинганларни назорат қилиш тартибига оид” Йўриқноманинг 1-бўлими 2-кичик бўлими 7-бандига асосан жазони ўташдан бош тортган шахсларга нисбатан жиноят кодексининг талабларидан келиб чиқиб, ахлоқ тузатиш ишларининг ўталмай қолган муддатини озодликдан маҳрум қилиш жазоси билан алмаштириш ҳақида судга тақдимнома киритиш вазифаси юклатилганидан фойдаланиб, Қува туман ИИБ ҲООБ ЖИЭИда ҳисобида турувчи жиноят ишлари бўйича Асака туман судининг 2015 йил 16 февраль кунги ҳукмига мувофиқ Ўзбекистон Республикаси ЖКнинг 168-моддаси 1-қисми билан 1 йил ахлоқ тузатиш ишлари жазосига судланган маҳкум М.Саидовни жазони ўтамасдан Қозоғистон Республикасига бориб келганидан хабар топиб, М.Саидовни туман ички ишлар бўлимига чақириб, ўталмаган ахлоқ тузатиш ишлари жазосини озодликдан маҳрум қилиш тариқасидаги жазога алмаштириш ҳақида судга тақдимнома билан чиқмаслик эвазига ундан 100 АҚШ доллари беришини талаб қилиб, 2016 йил 29 февраль куни судланган Қ.Мусаев дастлаб М.Саидовдан туман марказида 200.000 сўм пулларни пора тариқасида олиб, қолган 430.000 сўм миқдорлаги пулни беришни талаб қилган. 
2016 йил 1 март куни соат 1810да фуқаро М.Саидовнинг аризаси юзасидан Фарғона вилояти ИИБ ШТБМИ ва туман прокуратураси ходимлари ҳамкоригида ўтказилган тадбирда, Қ.Мусаев Қува тумани ИИБ Паспорт бўлими биноси олдида “Spark” русумли автомашинасида фуқаро М.Саидовдан тамагирлик йўли билан махсус қимёвий ишлов берилган 430.000 сўм пулларни пора тариқасида олганида ушланиб, ундан кимёвий ишлов берилган 430.000 сўм пуллар ашёвий далил сифатида олинган.
Қ.Мусаев кассация шикоятида, ҳаракатида ЖКнинг 210-моддаси             2-қисми “в” бандида назарда тутилган жиноят аломати йўқлиги сабабли ЖПКнинг 83-моддаси 2-қисми тартибида реалибилитация қилишни сўраган.
Судлов ҳайъати, иш бўйича вилоят суди судьяси Р.Араповнинг маърузасини, вилоят прокурори ёрдамчиси Д.Дехқоновнинг суд ҳукмини ўзгаришсиз қолдириш, ҳимоячи Р.Фозилов ва судланган Қ.Мусаевнинг кассация шикоятида келтирилган важларни қувватлаш ҳақидаги фикрларини тинглаб, иш материалларини таҳлил қилиб, қуйидаги асосларга кўра кассация шикоятини қаноатлантирмасдан қолдиришни лозим топди.
Суд иш тафсилотларини тўғри аниқлаб, Қ.Мусаевнинг айби исботланганлиги ҳақида асосли хулосага келган.
Судланган Қ.Мусаевнинг айби ўзининг қилмишига қисман иқрорлик билдириб берган кўрсатувларидан ташқари, гувоҳ М.Саидовнинг жиноят ишлари бўйича Асака туман судининг 2015 йил 16 февраль кунги ҳукмига кўра ЖКнинг 168-моддаси 1-қисми билан 1 йил ахлоқ тузатиш ишлари жазосига судлангани, суднинг ҳукми ижро қилиш учун туман ИИБ ЖИЭИга келиб тушгани, шундан сўнг ушбу бўлим инспектори Қ.Мусаев ўзини туман ИИБга чақириб, жазо ўташ тартиб қоидаларини тушунтириб, ишга жойлашишини айтганида, тумандаги “Саховатли Тожиқурбон” фермер хўжалигига ишга жойлашиб хўжалик раҳбари билан белгиланган иш ҳақининг фоизини давлат даромади ҳисобига ўтказиб туришга келишгани, лекин оилавий шароити оғирлиги ва моддий томондан қийналгани сабабли фермер хўжалигида ишламасдан Қозоғистон Республикасига ишлаш учун кетиб юбориб у ердан 2016 йил февраль ойи ўрталарида келгани, 2016 йил   26 февраль куни маҳалла посбони чақирувига асосан Қ.Мусаевни олдига борганида, Қ.Мусаев ва унинг шериги Ғ.Аширалиевлар ўтамаган аҳлоқ тузатиш ишлари жазосини озодликдан маҳрум қилиш жазосига ўзгартириш бўйича судга тақдимнома киритишиб, қамоққа олишларини айтиб қўрқитиб, туман ИИБда ушлаб туришгани, Қ.Мусаев билан хонада бир ўзи ҳоли қолганида, унга қарамоғида кекса онаси ва вояга етмаган фарзандлари борлигини айтиб ёрдам беришини илтимос қилиб, уни рози қилишини айтганида Қ.Мусаев ёрдам бериши эвазига 100 АҚШ доллари олиб келишини айтиб хонасидан чиқариб юборгани, эртаси куни Қ.Мусаевнинг ҳаракатларидан норози бўлиб туман МХХ бўлимига мурожаат қилгани,        2016 йил 29 февраль куни Қ.Мусаевга 200.000 сўм олиб бориб бериб, қолганини эртаси куни олиб бориб беришини айтганида Қ.Мусаев рози бўлгани, у билан бўлган сухбатни телефонига ёзиб олгани, 2016 йил 1 март куни Фарғона вилоят ИИБга ариза билан мурожаат қилгани, ушбу куни Фарғона вилоят ИИБ ва прокуратура ходимлари ҳамкорлигида аризаси юзасидан тезкор тадбир ўтказилиб, ўзига Қ.Мусаевга бериш учун             430.000 сўм беришгани, шундан сўнг туман ИИБ биноси олдига келиб Қ.Мусаев билан кўришиб, уни автомашинасида 430.000 сўм пулларни унга бергани, шундан сўнг Қ.Мусаев тадбир иштирокчилари томонидан ушлангани ҳақидаги кўрсатуви, шунингдек гувоҳлар Ғ.Аширалиев, О.Рўзиев ва О.Ғайназаровнинг кўрсатувлари, М.Саидов ва Қ.Мусаевлар ўртасидаги ёзиб олинган сўзлашувлар стенограммаси, пулларга кимёвий ишлов бериш   ва уларни тадбир учун тақдим қилиш ҳақидаги, далилий ашёни олиш тўғрисидаги баённомалари, нарсаларни ашёвий далиллар деб эътироф этиш ва жиноят ишига қўшиш ҳақидаги қарор ҳамда иш бўйича тўпланган бошқа далиллар йиғиндиси билан исботлангани сабабли шикоят важлари билан келишиб бўлмайди.
Суд Қ.Мусаевга жазо тайинлашда, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги қарори 3-бандидаги, жиноят кодексининг 8, 54-моддалари мазмунига кўра, жазо адолатли бўлиши ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги ҳақидаги раҳбарий тушунтиришларига риоя қилиб, уни оилавий ахволини, яшаш ва иш жойидан ижобий тавсифланганини, муқаддам судланмаганини жазони енгиллаштирувчи ҳолатлар сифатида баҳолаб, жазони оғирлаштирувчи ҳолатлар йўқлигини инобатга олиб, унга нисбатан ЖКнинг 57-моддасини қўллаб, қонун санкциясида назарда тутилган энг кам жазодан ҳам камроқ жазо тайинлаб, асосли хулосага келган. 
[bookmark: _GoBack]Шу сабабли, судлов ҳайъати Қ.Мусаевга оид суд ҳукмини ўзгаришсиз, келтирилган кассация шикоятини эса қаноатлантирмасдан қолдиришни лозим топди.
Ўзбекистон Республикаси Жиноят-процессуал кодексининг 
490, 496, 506, 509-моддаларига амал қилиб, судлов ҳайъати 

А Ж Р И М    Қ И Л Д И:

Мусаев Қахрамон Солиевичга нисбатан чиқарилган жиноят ишлари бўйича Қува туман судининг 2016 йил 17июндаги ҳукми ўзгаришсиз, унинг ҳимоячиси билан биргаликдаги кассация шикояти эса қаноатлантирилмасдан қолдирилсин.

Раислик  қилувчи:		/имзо/					Р.Арапов
Ҳайъат судьялари:		/имзо/					    Т.Мирзаев
/имзо/					Б.Эргашев

Ажрим нусхаси аслига тўғри,
вилоят судининг судьяси						Р.Арапов



